
659 hitz
«Lehen, emakume gaiztoak ziren, eta, orain, biktimak dira, baina arazoa bera da: ez zaie hitzik ematen prostitutei». Haien baldintzak hobetzeko zenbait proposamen egin ditu Amaia Lasherasek, Aukerako zuzendariak.

Prostituten kooperatiba elkarteak

Mikel Peruarena - Donostia 

Zer konponbide daude? Ez dakit. Oso zaila da, batik bat lege aldetik zer egin behar den asmatzea». Prostituzioaren inguruan eztabaida eta arazo ugari ikusten ditu Amaia Lasherasek, Aukera elkarteko zuzendariak, baina jarduera horretan ari direnen lan baldintzak hobetzeko konponbide posible bat aurreratu du: prostitutek kooperatibak osatu beharko lituzkete. 

ASADE etxez etxeko laguntzaileen Gipuzkoako sindikatuak Donostian antolatutako jardunaldietan hitz egin zuen herenegun Lasherasek, eta prostitutek Gipuzkoan duten egoera «zaila» aztertu zuen. Azken hamar urteetan prostituten baldintzak okertu egin direla azaldu zuen. Immigrazioak eta pobreziak eraman dute horretara, hein batean. Azken hilabeteetako atzerakada ekonomikoak ere ez du laguntzen. 

2007an 562 lagunek erabili zituzten Aukera elkartearen zerbitzuak: lana aurkitzeko eta epaitegietara jotzeko laguntza, osasun zerbitzuak... Gipuzkoan mila prostituta inguru izango direla dio Lasherasek: «Gure egoitza erabiltzen duten gehienak emakumeak dira, %96; transexualak ere hor kontatzen ditugu, baina badira %5 inguru». 

Gipuzkoan prostituzioa nola egituratua dagoen azaldu du Aukera elkarteko zuzendariak: «Kalean egiten den prostituzioa da independenteena eta arriskutsuena». Europako hiri handietan kaleko prostituzioa ezkutatzeko, legeak eta araudiak ezartzen ari direla nabarmendu du: «Prostituzioak, ikusten denean, traba egiten du; orduan hasten dira legeak egiten». Madrilen eta Bartzelonan ere bide hori hartu dutela adierazi du Lasherasek. 

Prostituzio kluben jabe diren enpresarien ANELA elkartearen kontra egin du Lasherasek: «Kaleko prostituzioa kendu nahi dute, arautuz». Kalean egiten den prostituzioa «konkurrentzia» da kluben jabeentzat, Aukera elkarteko zuzendariak dioenez. Prostitutei osasun txartelak jarri eta GIB probak egitera behartu nahi dituztela ere salatu du: «Espainian legez kanpokoa da hori, eta inor ez da horren kontra borrokan ari». Lasherasek dioenez, prostitutek zaintzen dute beren burua, baina ezin dira behartu GIB probak egitera. 

Aukera elkartearen datuen arabera, Donostian prostituta gehienek pisuetan egiten dute lan, baina Irunen handitzen hasi da kaleko prostituzioa. Pisuetan prostituzio mota berezi bat ere egiten da, 24 orduz etenik gabe. «Egunean ordu bat edo bi izaten dituzte ateratzeko», Lasherasen hitzetan. Eguneko gainerako 22 edo 23 orduetan eskuko telefonoari lotuta egon behar dute. 

Klubetan egiten den prostituzioak ere ez ditu baldintza hobeak, Lasherasen arabera. «Klub txikiak, betikoak, ixten ari dira. Klub handietan, berriz, arratsaldeko bostetatik goizeko bostetara lan egiten da. Orain hotel bihurtzen ari dira gehienak, proxenetismoa debekatua dagoelako. Gelak beti beteta dauzkate, eta prostitutek 60 euro ordaindu behar dituzte egunero, baita gaixorik badaude edo lanik egin ezin badute ere». 

Badira prostituzioan jarraitu nahi dutenak, eta badira utzi nahi dutenak. Azken horiek arazo handiak dituzte, asko kanpotarrak direlako eta ez dutelako bertan bizitzeko baimen agiririk. Ikasteko ere aukera gutxi gelditzen zaizkie daukaten lan ordutegiarekin. Konponbide zaila du arazoak, Lasherasek azaldu duenez. «Berez, ez da lan bat, ezin da arlo laboraletik eskua sartu; proxenetismorik ez badago, ezin da eskua sartu; baina bai, beste norbaitentzat ari dira lanean». 
Legedi egokirik ez 

Munduan diren lege eta arautzeak ez dira egokiak, Lasherasentzat. AEBetan debekatua dago, baina, «normalean, debekuek ez dute inoiz funtzionatu», Lasherasen hitzetan. Alemanian eta Herbehereetan arautua dago prostituzioa, baina etorkinak kanpo utzi dituzte, eta arazoak bere hartan dirau, kanpotarrak kolektiboaren %95 direlako. Suedian, ezabatu egin nahi dute, eta bezeroa zigortzen hasi dira. Lasherasek uste du horrek babesik gabe uzten dituela prostitutak, eta baita bezeroak ere. Espainian, berriz, ez dago arautua, «utzi egiten dute». 

Lege aldetik zer egin behar den asmatzen zaila bada ere prostitutek kooperatibak sortu behar lituzketela uste du Aukera elkarteko zuzendariak. «Euskal Autonomia Erkidegoak ez du eskumenik lege horiek egiteko, baina bai kooperatiben inguruan». Horrez gain, prostituten arteko elkartasuna indartu behar dela, eta haien ahalmentzea sustatu behar dela adierazi du: «Bai, ni puta naiz, eta zer? Zu, zer zara?». 

Izan ere, autoestimu arazoak eta arazo moralak izan ohi dituzte prostituta askok, Lasherasek dioenez, «umetatik gaizki dagoela erakutsi dieten gauza bat egiten ari direla ikusten dutelako». Bizimodu «bikoitza» izateak ere arazo psikologikoak sortzen dizkie askori. Horregatik, prostituzioaren «estigma» astintzetik hasi beharko litzateke, Lasherasen ustez. «Nahi dutenentzat, oinarrizko arautzearekin hasi beharko litzateke, estigma kentzeko». 

